
ᑐᓴᕐᑕᐅᓴᐅᑎᒋᔪᑦᓴᖅ 
 
 

ᐳᑦᑕᐅᑏᑦ ᑲᑎᒪᓂᕐᔪᐊᖓ 2017: ᑲᑎᒪᓂᖅ ᐃᑲᔪᕐᓯᓂᕐᒧᑦ, 
ᐃᓓᕐᓯᒪᔪᓂᑦ ᐊᒻᒪᓗ ᐃᑲᔪᕐᓯᒍᑎᑦᓴᓕᐅᕐᓂᖅ ᐃᓄᓐᓄᑦ 

ᐅᖁᒣᑦᑐᑯᕐᑐᓄᑦ 
  

ᑰᑦᔪᐊᖅ, ᓯᑦᑎᒻᐱᕆ 13, 2017 – ᐱᒍᑦᔨᓱᑎᑦ ᓄᓇᓕᓕᒫᓂ ᐃᒻᒥᓂᐊᕐᑌᓕᒪᑎᑦᓯᓂᕐᒧᑦ ᑲᑎᒪᔨᓂᑦ, ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᐅᐱᒍᓱᒃᑯᑦ ᑐᓴᕐᑎᓯᒋᐊᒥᒃ ᓄᓇᕕᒻᒥ ᐱᖓᔪᒋᓕᕐᑕᖓᓂᒃ ᑲᑎᒪᓂᕐᔪᐊᖃᓛᕆᐊᖓᓂᒃ 
ᐃᒻᒥᓂᐊᕐᑌᓕᒪᓂᕐᒧᓕᖓᔪᒥᒃ ᐃᓄᒃᔪᐊᓂ ᐅᑦᑑᐱᕆ 16ᒥᑦ 20ᒧᑦ, 2017ᒥ. 
 
ᑕᒡᒐᓂ ᐊᕐᕌᒍᕐᒥ, ᐳᑦᑕᐅᑏᑦ ᑲᑎᒪᓂᕐᔪᐊᖓ ᐱᓇᓱᐊᓚᖓᕗᑦ ᑌᔭᐅᔪᒥᒃ “ᓯᕗᒧᐊᒋᐊᕐᓂᖅ ᓴᐱᕋᓂ.” ᐱᓇᓱᐊᕈᓯᓕᒫᖓᓂ 
ᐃᓚᐅᔪᐃᑦ ᒪᒥᓴᕐᓂᖃᓛᕐᑐᑦ ᐊᑦᔨᒌᖕᖏᑐᓂᑦ ᐅᖁᒣᑦᑐᑰᕈᑎᕕᓂᕐᒥᓂᑦ ᐊᑦᑕᓀᑦᑐᒥᓪᓗᑎᑦ, ᐃᓂᓪᓚᑎᕐᓯᒪᑦᓯᐊᑐᒥ 
ᐃᓱᐊᕐᑑᓗᓂᓗ ᑲᑎᒪᓂᖅ. ᑲᑎᒪᓂᕐᒥ ᐱᓇᓱᐊᓛᕐᒥᔪᑦ ᒪᒥᓴᕐᓂᒥᒃ ᐃᓕᓐᓂᐊᑎᑦᓯᓂᖃᕐᓗᑎᓗ ᖃᓄᐃᓘᕈᓯᐅᒍᓐᓇᑐᓂᑦ 
ᐊᓂᒎᑎᑎᑦᓯᒍᑎᑦᓴᓂᑦ ᓱᒃᑯᓇᕐᑐᑯᕐᓂᕕᓂᕐᓂᑦ, ᐊᒥᓲᓂᕐᓴᑎᒍᓪᓗ ᐃᔨᕐᓯᒪᔭᐅᔪᓂᑦ ᐅᖁᒣᑦᑐᑰᕈᑎᕕᓂᕐᒥᓂᑦ. ᐃᓚᐅᔪᐃᑦ 
ᐃᑲᔪᕐᓯᔭᐅᒍᑎᖃᓛᕐᒥᔪᑦ ᐊᒥᓱᓂᑦ ᓇᒻᒥᓂᖅ ᐱᒍᓐᓇᓯᒍᑎᑦᓴᒥᓂᑦ ᐊᓯᒥᓂᓗ ᐃᑲᔪᕐᓯᒍᑎᑦᓴᒥᓂᑦ ᐃᓓᕐᓂᕕᓂᕐᒥᓄᑦ 
ᒪᒥᓴᕐᓂᒧᓗ. ᐊᒥᓱᒐᓓᑦ ᐊᑑᑎᔭᐅᖃᑦᑕᓛᕐᑐᑦ ᐅᓐᓄᓴᒃᑯᑦ ᐃᓘᓐᓇᖏᓐᓄᑦ ᐃᓚᐅᔪᓄᑦ ᓄᓇᓕᒻᒥᐅᓕᒫᓄᓗ.   
 
ᑖᓐᓇ ᑲᑎᒪᓂᖅ ᐱᒋᐊᕐᑎᑕᐅᒍᓐᓇᓯᓯᒪᔪᖅ, ᑐᓱᕐᓯᓂᕐᒧᑦ Dialogue for Life Conference ᒪᓐᑐᕆᐊᓪᒥ, 
ᐊᑑᑎᔭᐅᖁᔭᕕᓂᐅᑦᓱᓂ ᐃᓗᓯᓕᕆᓂᕐᒥ ᐱᒍᑦᔨᒍᑎᓂᑦ ᕿᒥᕐᕈᓂᖅ ᐱᓇᓱᐊᕐᑕᐅᓂᖓᓄᑦ ᐃᒻᒥᓂᐊᕐᓂᒧᓕᖓᔪᓂᑦ 
ᑐᑭᓯᒪᒋᐊᓪᓚᒍᑎᑦᓴᐅᓱᓂ ᑲᑎᑎᑦᓯᓂᐅᒍᓐᓇᓱᓂᓗ, ᐅᖄᖃᑎᒌᓐᓂᑎᒍᑦ ᐃᑲᔪᕐᓯᔭᐅᓂᑎᒍᓪᓗ ᐃᓕᓐᓂᐊᑎᑕᐅᓂᑎᒍᓪᓗ. 
ᐳᑦᑕᐅᑏᑦ ᑲᑎᒪᓂᕐᔪᐊᖓ ᐊᕐᕌᒍᑕᒫᑦ ᐊᑑᑎᔭᐅᓲᖑᓕᕐᑐᖅ ᓄᓇᕕᒻᒥ, ᐊᑐᐃᓐᓇᕈᕐᑎᑕᐅᑦᓲᖅ ᐊᑦᔨᒌᖕᖏᑐᓂᑦ ᓄᓇᓕᓐᓂ 
ᑲᔪᓯᑎᑕᐅᖃᑦᑕᓂᐊᕐᓱᓂ ᐊᕐᕌᒍᑕᒫᑦ.  
 
ᓄᓇᕕᒻᒥᐅᑦ ᐃᓚᐅᒍᒪᔪᑦ ᓄᓇᓕᒻᒥᓂ ᐅᑭᐅᕐᑕᑐᒥ ᓄᓇᓕᖓᓄᑦ ᐁᒍᓐᓇᑐᑦ ᒫᓐᓇᓴᐅᑎᒋᐅᒍᓐᓇᕕᓂᒫᖓᒍᑦ 
ᑐᑭᓯᒋᐊᑦᓯᐊᕆᐊᕐᑐᓗᑎᑦ ᖃᓄᖅ ᐃᓚᐅᑎᒐᓱᒍᓐᓇᒪᖔᕐᒥᒃ ᐊᒥᓲᖕᖏᑑᒻᒪᑕ ᐃᓃᑦ.  
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓂᑦ ᐱᒍᑦᔨᔨᐅᑦᓱᑎᑦ ᓄᐃᑕᐅᓐᓂᖁᑦ 1978ᒥ ᔦᒻᔅ ᐯ ᐊᒻᒪᓗ ᑯᐯᒃ ᑕᕐᕋᖓᓂ 
ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᓄᓇᖁᑎᓕᒫᑲᓴᖓᓂᒃ ᑯᐯᒃ ᑕᕐᕋᖓᓂ 55 ᐃᑰᑕᖓᓂ ᐃᓗᓯᓕᕆᓂᕐᒧᑦ 
ᐃᓄᓕᕆᓂᕐᒧᓗ ᐱᒍᑦᔨᒍᑎᓂᑦ ᐃᓄᖁᑎᖏᓐᓂᑦ 14 ᓄᓇᓕᓐᓃᑐᓂᑦ.  

